
					এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 
১৪৬
পূর্ব্ববঙ্গ গীতিকা





মাও নাই বাপ নাই মোর গর্ভ-সোদর ভাই।

দুইনায়ে আপনা বল্তে কেউ মোর যে নাই॥৫৩

আছিলাম বনের পঙ্খী জঙ্গলায় বসতি।

পিঞ্জরে ভরিয়া বন্ধু শিখাইলে পিরীতি॥৫৫

আমার পরাণ, বন্ধু, তোরে দিয়া যাই।

তোমার নিছুনি[১] লইয়া আমি মইরা যাই॥৫৭



মুখে মুখ দিয়া কন্যা করয়ে চুম্বন।

দুই নয়ানের পানি কন্যার মেঘের বরিষণ॥৫৯



না জানি না চিনি দেশ কেবা তার কেমুন।

তোমার লাগিয়া চিনা হইল এমুন॥৬১

কালুকা বিয়ানে মায় পুছিবে যখনি।

কি বাৎ কহিমু তাঁরে পাগল জননী॥৬৩

কালুকা বিয়ানে রাজা পুছিবে যখন।

কি বাৎ কহিয়া তাঁর প্রবোধিব মন॥৬৫

রাজ্যের যতেক লোক পুছিবে আমারে।

পুছিলে উত্তর কিবা দিমু তা’ সবারে॥৬৭

যতেক নাগরিয়া লোকে দিবে বেড়াবাড়ি[২]।

মুখেত পাড়িবে গালি পুরুষ-বধী নারী॥৬৯



এহি মতে কান্দ্যা কন্যা কোন্ কাম করে।

মড়া লইয়া যায় কন্যা জোড়মন্দির ঘরে॥৭১

কান্দিয়া কাটিয়া কন্যায় রাত্রি পোষাইল।

যতেক নাগরিয়া লোকে পরভাতে জানিল॥৭৩

রাজা কান্দে রাণী কান্দে মরা পুত্র লইয়া।

ধাই দাসী সবে কান্দে জমিনে পড়িয়া॥৭৫







	↑ নিছুনি=যত আপদ-বালাই।

	↑ বেড়াবাড়ি-গালি।

